
 

 

 

 

EQIKKAANEQ 

Kalaallit Nunaanni eqqartuussisarnermik inatsisip 

allanngortinneqarnera pillugu inatsit  

(Inatsisit unioqqutinneqarneranni pinerluttoqarsimaneranik 

paasiniaanermut ilaatillugu politiit inunnik sunniiniartartunik 

atuinerat il.il.) 

 

Kalaallit Nunaanni qallunaat akisussaaffeqarfiisa ineriartortinnissaannut 

naalakkersuisut Namminersorlutillu Oqartussat suliaqarnerannut ilaatillugu 

inatsisissatut siunnersuut suliarineqarpoq politiillu inatsisit 

unioqqutinneqarneranni pinerluttoqarsimaneranik paasiniaanerannut 

ilaatillugu inunnik sunniiniartartunik atuinissamut periarfissaasa 

patajaallisaavigineqarnissaat taamaaliornerup siunertaraa, matumani 

ikiaroornartut pillugit pinerluuteqarnerit, aaqqissuussaasumik 

pinerluuteqartarnerit aamma internettikkut pinerluuteqartarnerit 

ilanngullugit. 

 

Kalaallit Nunaanni eqqartuussisarnermik inatsimmi, qallunaat 

eqqartuussisarnermik inatsisaanni tamakkut pillugit malittarisassanut 

atuuttunut assigisaannik malittarisassanik nutaanik (§§ 349 a-miit 349 e 

ilanngullugu) ilanngussisoqarnissaa inatsisissatut missingiutikkut 

taamaalilluni aallarnerniarneqarpoq.  Kalaallit Nunaanni piumasaqaatit 

erseqqinnerusut ataanni politiit sunniiniarsinnaanerat tamatuma kinguneraa. 

 

Inatsisinik unioqqutitsineq pillugu pinerluttoqarsimaneranik 

paasiniaanermut atatillugu, kialluunniit inatsimmik unioqqutitsinissaanut 

imaluunniit inatsimmik unioqqutitsinerata ingerlatiinnarnissaanut 

kajumissaarneqarnissaa siunertaralugu, ikiuinissamik 

neqeroorfigineqarneranik imaluunniit iliuutsinik aalajangiisoqarneranik 

politiit peqataanissaat, (soorlu ass. aalajangersimasunik iliuuseqarnikkut) 

missingiummi § 349 a, imm. 1 malillugu sunniiniarnertut paasineqassaaq.  

Inuup allap iliuutsimik pinerluutaasumik suliaqarneranut politiit arlaatigut 

eqeersimaartumik ikiuunnerat, sunniiniarnerup taamaalilluni kinguneraa. 

 

Inatsimmik unioqqutitsinermi pissutsit pingaarutillit tamatumuuna politiit 

sunninngippatigit, imaluunniit taamatut kajumissaarineq taamaallaat 

pisinnaatitaaffinnik, pigisanik tigussaasunik imaluunniit atortussanik 

allanik, erseqqinnerusunik annertussusilinnik internettikkut 

tuniniarneqartunik pissarsiarinninneruppat, kialluunniit inatsisinik 

unioqqutitsinissaanik imaluunniit inatsimmik unioqqutitsinerup 

ingerlaannartinneqarnissaanik kajumissaarneqarnissaa siunertaralugu 

iliuutsit aalajangerneqartut, missingiummi § 349 a, imm. 2 malillugu 

sunniiniarnermi taamaattoq ilaatinneqanngillat.  

 

Inatsisissatut missingiummi § 349 a, imm. 1 malillugu politiit 

sunniiniallinnginneranni piumasaqaatit tulliuttut 

naammassineqarsimassapput. 

 

Inatsimmik unioqqutitsineq pilersoq imaluunniit misilinneqarsimasoq 

pillugu siullertut tunngavissalimmik pasitsaassisoqarsimassaaq. 

 

Pinerluttoqarsimaneranik paasiniaanermi sunniiniarnerup pingaarutilimmik 

kinguneqarnissaa aappaattut isumaqarfigineqassaaq. 

 

Inatsimmik unioqqutitsinerup, pinerluttuliortoqarsimaneranik 

paasiniaaffigineqartup, ingasattumik inatsimmik inoqqutitsinermik 

tunngassuteqarnissaa, imaluunniit pinerluttulerinermi inatsimmi § 85, imm. 

1-imik imaluunniit 2-mik (meeqqanut tunngassutilimmik pornografi), § 104 

(peqquserlunneq), § 105 (paasissutissat pillugit peqquserlunneq), § 108 

(pinngitsaaliilluni iliuuseqartitsineq), § 111, imm 1 (tillitanik niuerneq), 

imaluunniit § 111 a (aningaasatigut peqquserluutinik 

malunnarunnaarsaaneq), inatsisinillu unioqqutitsineq internetti atorlugu 

unioqqutitsinerutillugu, Ikiaroornartut pillugit Inatsisartut inatsisaannik  

imaluunniit Sakkut pillugit Kalaallit Nunaannut inatsimmik 

unioqqutitsinermik tunngassuteqarnissaa pingajuattut piumasaqaataavoq. 

 

Piumasaqaatit pingasut tamarmik naammassineqarsimappata, aammattaaq 

sunniiniarnissaq sioqqullugu missingiummi § 349 c malillugu politiit 

eqqartuussivimmit sioqqutsillutik akuersissummik pissarsisimanissaat 

aallaaviatigut piumasaqaataavoq.  Aammattaaq sunniiniartoqarsimanera 



 

 

pillugu illersuisoqarsimatillugu illersuisumut nalunaarutiginnittoqarnissaa 

pillugu missingiummi § 349 d-imi piumasaqaateqarpoq. 

 

Missingiummi § 349 b, imm. 1 aalajangersimasumik 

qisuariartitsiniarnermik inerteqquteqarnermik taaneqartartoq 

imaritinneqarpoq, tamatumalu kingorna sunniiniarnerup inatsimmik 

unioqqutitsinerup annertussutsimigut ingasassutsimigulluunniit 

annertusineqarnissaa kingunerisanngilaa.  Tamatuma peqatigisaanik § 349 

b, imm. 2-imi sunniiniarneq taamaallaat politiini tjenestemandinit aamma 

politiini atorfilinnit immikkut ittumik pinerluttoqarsimaneranik 

paasiniaanermut piginnaasaqartunit suliarineqarnissaa pillugu 

piumasaqaateqarpoq.  Ikiuineq ikiuutaasoq inatsimmik unioqqutitsinermut 

naleqqiullugu annikitsuinnaappat, taamaattoq inuinnaat 

uniformeqanngitsut, politiinik isumaqatigiissuteqarlutik inatsimmik 

unioqqutitsinerup, pinerluttoqarsimaneranik paasiniaaffigineqartup, 

suliarineqarnissaanut imaluunniit ingerlaannartinnissaannut 

ikiuussinnaapput. 

 

Naggataagut inuit sunniiniartartut aamma politiini tjenestemandit immikkut 

ittumik suliaminnut atatillugu atuuffillit, suliap eqqartuussivimmi 

suliarineqarnerani, nassuaanissaat pillugu aamma kinaassusaasa 

isertuunneqarnissaannut il.il. periarfissat pillugit, eqqartuussisarnermik 

inatsimmi § 114-imi, § 115-imi, § 144-imi, § 153-imi, § 443-imi aamma § 

458-imi aalajangersakkanik ilanngussisoqarnissaa missingiutikkut 

aallarnerniarneqarpoq. 

 

Inatsisip allanngortinneqarnera ulloq 1. juli 2024 atuutilissasoq 

siunnersuutigineqarpoq.  


